
Құрметті Әбіш аға!
Хал-жағдайыңыз қалай? Сіздің отбасыңыздың амандығы, өз денсаулығыңыз Сізді мақтан ететін бүкіл Маңғыстау жұртшылығының тілегі деп ойлаймын.
Иә, сізге өзіңіз туып-өскен, ыстық аптабына күйіп өскен Маңғыстауымыздан сәлем хат жазып отырған балаңызбын. Аты-жөнім – Қуанышқали Ақмарал. Мұнайлы Жетібай кентіндегі №8 мектепте, 8- сыныпта оқимын.
Әбіш аға! Сіздің атағыңыз әлемді шарлап кетті. Маңғыстау халқы әр отбасында балаларына сіздің атыңызды Абай, Бекет аталармен бірге жаттатқан шығар деп ойлаймын. «Сөз өнері» деген құдіретке ата-әжемізбен бірге табынып өскен, мектеп қабырғасына келгеннен кейін ұстаздарымыз бұл істі ары қарай жалғастырып, жүрегімізде аталы сөзге деген махаббатымызды оята білді.
Сіз жұтқан ауаны жұта жүріп, сіз жүгірген Маңғыстаудың құла дүзінде ойнай жүріп өсудеміз. Бір қызығы біздің де ауылда шыңырау бар. Әкем сол шыңырауды көрсеткен кезде менің есіме еріксіз Еңсеп түсті. Еш нәрседен қаймықпаған Еңсеп, қиындыққа мойымайтын Еңсеп, маң даладан су іздеген Еңсеп. Бұл шыңырауды да Еңсеп секілді бақытын еңбектен іздеген, суға зәру Адай еліне су тауып беріп, игі бір іс істеген атпал азаматтарымыздың бірі шығар. Кім болса да тағы да бір құдық қазғандығына шексіз қуанған шығар, той да жасаған болар. Ең алғаш су шыққанда шаттанған да болар. Бұған куә тек уақыт пен мына құба жондар ғана. Бірақ менің бала қиялым бәрінен де жүйрік.
Енді сол шыңыраудың түпсіз тереңдігіне көз сала отырып сіздің де әдеби қарымыңыздың түпсіз терең екендігін барлығы да мойындаған. Осы құдықтың мөлдір, қысы-жазы мұп-мұздай боп тұратын суын қалай мейірлене жұтсам, сіздің қаламыңыздан туған әр шығарманы шөлден ерні кезеріп, қаталап келген жолаушыдай сімірудемін. Мен әлі де «Әбіш әлемі» деп аталатын ғаламшарды түбіне дейін зерттеп болған жоқпын. Мен өзімді енді ғана бұл әлемге аяқ басқан ғарышкердей сезінемін. Алда қанша оқиғалар, ұрыстар, шабыстар,анттасулар, күресулер, достасу мен айырылысу, туған жерді аңсау, ананың аялы алақанын сезіну, әкенің қабағынан қаймығу, елім үшін мақтану, ездер үшін ұялулар күтіп тұр. Мен сол күндерге жеткенше асықпын. Қырғыздың ұлы жазушысы ШыңғысАйтматов Мұхтар Әуезовтың «Абай жолын» қалай қолынан тастамаса, мен де сіздің кітаптарыңызды мойнымдағы тұмарымдай көріп, сырымды бөлісіп, әлемнің қай түкпірінде жүрсем де Қазақ деген ел бар екенін, Маңғыстау деген жер бар екенін, сол маңғаз далада өсіп, бүкіл әлемді мойындатқан Әбіштей ұлы тұлға бар екенін, менің де сол кісімен бір топырақтан жаралғанымды үлкен мақтанышпен айтып жүремін.
    





